
                                            Кереш өлеш
Фәнни-тикшеренү эшенең темасы: Яшәү дәвам итә...
Фәнни-тикшеренү эшенең максаты: авылыбызның, хуҗалыгыбызның алга китешенә зур өлеш керткән, авыл тарихында уелып калган олуг шәхесләребезне барлау.
Түбәндәге бурычлар куелды:
1.Туган авылым Олыяз тарихын өйрәнүне дәвам итү;
2.Алдынгы карашлы, хезмәт сөючән халкы белән горурлану хисләре тәрбияләү;
3.Үзеннән соң авыл тарихында якты эз калдырган олуг шәхесләрне барлау.
    Кеше гомере искән җил кебек. Аның шулай икәне тормышның үзендә һәрвакыт раслана тора.Кеше туа, дөнья белән таныша.Укый, белем ала, эшендә зур дәрәҗәләргә ирешә, бакыйлыкка күчеп, гомерен тәмамлый. Дөньяда яхшы исем, игелекле эшлэре кала.Мондый кешеләр минем туган авылым Олыязда да күп. 2012 нче елда нәшер ителгән районыбызның “Кукмара шәхесләре” дип аталган китапта аларның күбесе урын алган. Алар арасында бүгенге көндә дә исән-сау хезмәт итүче авылдашларыбыз, үзләренең үлмәс хезмәтләре белән авылым тарихында якты маяк булып янучы, хәзер инде бакый дөньяга күчкән олуг шәхесләребезнең исемнәре булуы белән чын йөрәктән куанабыз без. Сүзем шундый олпат затларның берсе-Закиров Вильдан Закир улы турында.
                                          




                                                       Төп өлеш.
 Закиров Вильдан Закир улы  1907 нче елың 2нче январенда  Олыяз авылында туа. 
   Әтисе Закир бабай 1915 елда 6 баласын калдырып үлеп китә. Вильдан абый 1922 елга кадәр Новгород губернасы Старо – Русский уезды, Старый – Русь шәһәрендә приютта яши. Әнисе Бибигайшә 5 баласын калдырып, Адай авылының бер бай кешесенә – тегермәнчегә кияүгә чыга.   15 яше тулгач, Вильдан абый приюттан кайта. “Әни, мин кайттым, кайт әйдә! Бергә яшәрбез”, - дип әнисен Олыязга алып кайта һәм шуннан соң ул өйгә аяк басмый.   Колхоз оешкач, яшь егет Вильдан абый лобогрейка белән ашлык ура. 1935нче елга кадәр авыл хуҗалыгы машиналары машинисты булып эшли.
   1935нче елда аны Лаеш автошколасына укырга җибәрәләр. 1936нчы елда аны тәмамлап авылга беренче шофёр таныклыгы алып кайта. 1939нчы елга кадәр шофёр булып эшли. 1939нчы елда Совет армиясе хезмәтенә алынып, үзенең грузовой машинасы белән совет-фин сугышында катнаша.  
    1941нче елда 22нче июнь көнне немец гаскәрләре илебезгә басып керәләр. Вильдан абый 1942нче елның 22нче январенда авылдашлары белән сугышка китә. 
   Сугыштан язган хатларында чын йөрәктән чыккан сагынуларын шигырь юллары белән язган була.
Кара урман эчләрендә
Сызылып киткән безнең юл,
Исән булсак, бер кайтырбыз, 
Әгәр үлсәм, бәхил бул.
Машинага таккан пушка,
Сызгыра, каты җилләрдә
Туганнарым бәхил булсын,
Мин кайтмасам илләргә.
   1945нче елның Җиңү көннәрендә Берлинга кадәр барып җитеп Рейхстагның стенасына үзенең кулы белән: “Кукмара районы, Олыяз авылы Закиров Вильдан” – дип язып куйдым дип әйткән Вильдан абый сугыштан кайткач.
   Сугышта күрсәткән батырлыклары өчен сержант Закиров Вильдан: “За взятие Кенигсберга” дигән медаль белән,  “За победу над Германией в Великой Отечественной Войне 1941 – 1945 гг.” медале белән , 1949 елны “Батырлык өчен”медале белән бүләкләнә.
   1945нче елның декабрь аенда Ленин исемендәге колхоз председателе итеп кую өчен, Кукмара райком секретаре, Морозов  районга чакырып: “Иптәш Закиров! Я колхозны аласың, я партбилетыңны куясың”, - дип мәсьәләне кабыргасы белән куя.
   Коммунист булгач ул каршы килэ алмый,  аны Ленин исемендәге колхозга председатель итеп куялар.   Закиров Вильдан абый кабул итеп алганда колхоз бик начар хәлдә була. Фермада төп көч булып саналган атлар күтәрәмгә калган, техника юк. Тырмага чыгасы атларны аерым тәрбиягә куеп, 1946нчы елның язгы чәчүен районыбыз буенча 1 урынны алып башкарып чыгалар. 1 урынга чыккан өчен районнан бүләк итеп бумази тукыма биреп кайтаралар. Шул тукыманы язгы чәчүдә актив катнашкан кешеләргә икешәр метрлап өләшәләр.
   Авылларга ул елларда Казан артистлары мәдәният хезмәте күрсәтә башлыйлар, зур декорацияле театр коллективлары Олыязга кермичә әйләнеп үтә башлагач, председатель Вильдан абый Киров ягыннан  урман кисеп, атлар белән ташып зур агач клуб төзетә, бу да кечкенә була башлагач тагын кирпечтән 1960 нчы елда зур клуб төзиләр.
   Шулар белән беррәттән сыер абзарлары төзү алып барыла, фермаларда автопоилкалар корыла. Сыер савучы хатын – кызларыбызның эшләре аз гына булса да җиңеләя.
   1951нче елдан башлап районда беренче булып Ленин исемендәге колхозда Бөр елгасын казып, буып гидроэлектростанция коралар. Авыл халкына электр кертергә йөргәндә: “Җүләрдер ул Вильдан, судан ут алып буламы соң?!” , - дип сөйләгәннәр. Ничек судан ут була микән дип Зур Сәрдек, Яниль мәктәбе укучылары экскурсиягә киләләр.
   Авылда һәр хуҗалыкта түгәрәк кара кәгазь радиолар урнаштырыла. Безнең колхоз районда беренчеләрдән булып радиолаштырылган
   Авыл үсә башлый, яшьләр авылда, колхозда эшли, халыкның сәүдәгә дә 
   Сугыштан соң Аглиуллин Хаҗи абый авылга беренче машина алып кайта һәм шофер булып эшли башлый.
   Олыязда ул елларда бары ике шофер була, төне буе Хаҗи абый заготзернога ашлык илткән, комбайннар төне буе ашлык сукканнар, ә көндез колхоз рәисе Вильдан абый үзе рульгә утырып ашлык ташыган.
  Колхоз кассасына аз гына акча кермәсме дип, Вильдан абый урман эченә өй салып, умарта үрчетә башлый. 1956 – 1959нчы еллар эчендә 100гә якын умарта була.   
   Вильдан абый кешеләрне, бигрәк тә хатын – кызларны хөрмәт итә иде.
   Вильдан абыйның хезмәтләренә хөкүмәтебез бик зур бәя биреп бара.
  - 1967нче елның 4нче апрелендә “20лет Победы в ВОВ 1941 – 1945 гг.” медале белән;
  - 1970нче елның 2нче апрелендә “50 лет Вооруженных сил СССР” дигән медаль белән;
  - 1970нче елның 2нче апрелендә “За доблестный труд в ознаменование 100-летия со дня рождения В.И.Ленина” дигән медаль белән бүләкләнә.
   Вильдан абый эшләгән чорда район, республика газеталарында даими Ленин исемендәге колхоз турында мәгълүматлар чыгып тора. 1960нчы елда танылган язучы Шамил Рәкыйпов “Большая весна” дигән китап – брошюра бастырып чыгара.
   Шул елларда чыккан “Кызыл Татарстан” газетасында урта бит бөтенлеге белән Ленин исемендәге комсомол оешмасы эшенә, колхоз тормышына багышланып чыгарылган була. 
   Бүгенге көндә Олыяз авылында Вильдан абыйның кызы Илһамия апа гомер сөрә. Ул да әтисе кебек ук колхозыбыз үсешенә үзеннэн зур өлеш керткән белгечләрнең берсе. Илһамия апа гомере буе агроном булып эшләде, басулардан мул уңыш алуга иреште. Тормыш иптәше Мозаффар абый белән кызлары Илсөярне һәм уллары Илдарны тәрбияләп үстереп, олы тормыш юлына чыгардылар. Аларның тормышларына куанып, ходайга шөкер итеп тыныч картлык кичерә Илһамия апа. 




















                                             


[bookmark: _GoBack]                             Йомгаклау
Эшемнең темасы “Яшәү дәвам итә”... дип аталды. Әйе, бу чыннан да шулай. Авылдашым Вильдан абыйның безнең арадан киткәненә дэ байтак еллар узган. Ләкин аның авыл халкына күрсәткән яхшылыклары, игелекләре олы буын хәтерендә яши, чөнки үзеннән соң ул якты эз калдыра алган олы шәхесләребезнең берсе. Әбиләр,бабайларның аны искә алып, җылы итеп сөйләүләре без, яшь буын күңелендә дә урын ала, аның шәхесенә карата тирән ихтирам уята. Хәзер без фән-техника алга киткән, информацион технологияләр чорында яшибез. Ләкин 1950-1970 нче еллар аралыгында Вильдан абыйның хуҗалык үсешенә керткән хезмәте, ул чор өчен бик тә мөһим булган яңалыклары, рентабельлелек турында баш ватулары-аның ни дәрәҗәдә аңлы җитәкче булуын, замана сулышын тоюын күрсәтеп тора. 

















                     
            Фәнни эш өчен кулланылган әдәбият:
1. Олыяз авылы туган якны өйрәнү музее материаллары
2. Вильдан Закировның гаилә архивы материаллары

